
In hierdie uitgawe...

A. Die Ned. Geref. Kerk Lime Acres omarm die dekaan. Lees verder
B. Dominee onthou jou rit-logboek – geen logboek – geen eis. Lees verder
C. Kom Huistoe-Veldtog. Lees verder
D. Jeugbediening – indrukke van ds. J Conradie. Lees verder
E. Regstelling: Aktuarius algemene sinode se e-posadres. Lees verder
F. Welkom prop. JS du Plessis – Ned. Geref. Kerk Hartskroon. Lees verder
G. Welkom ds. EL de Kock – Ned. Geref. Kerk Vosburg. Lees verder
A. DIE NED. GEREF. KERK LIME ACRES OMARM DIE DEKAAN
In Die Burger van 19 Februarie 2010 het die volgende artikel verskyn: “Die dekaan wat wil omarm”. 
In die artikel word geskryf dat prof. Nico Koopman een van die aangrypendste oomblikke van sy lewe by die Ned. Geref. Kerk Limes Acres beleef het. Ons haal aan uit Die Burger van 19 Februarie 2010:
Koopman het onlangs, nadat sy aanstelling as dekaan bekend geword het, een van die aangrypendste oomblikke van sy lewe beleef.

“Ons het ’n week gelede ’n diens gehou in ’n dorpie daar wes van Kimberley – Lime Acres. Die NG kerk van Lime Acres het my genooi. Hulle ds. Gerhard van Tonder het gebel namens die gemeente en my genooi en gesê: ‘Luister, jy het in hierdie dorp grootgeword . . .’

“En wat vir my wonderlik was, is dat hierdie dominee van ’n tradisioneel wit gemeente dié inisiatief geneem het en gesê het: ‘Maar jy is onse seun. Jy’s ’n seun van Lime Acres!’ 

“En die NG Kerk neem toe die inisiatief en hulle doen dit toe in samewerking met die VGK. En die VGK, ek is ’n lid van die VGK, is opgewonde. En hulle het in daai klein dorpie saam met mense van omringende dorpies, Postmasburg en Daniëlskuil, selfs Griekwastad ook, het hulle ’n gesamentlike dankdiens gedoen en ook ’n diens waarin hulle gebid het dat dit met my goed mag gaan in hierdie pos.

“Dit het spesiale betekenis gehad. Dis so simbolies, man, van wat ek dink ons in die land moet doen. Daar het ’n klomp goed verkeerd gegaan in onse land. En die gebaar van daai gemeente van Lime­ Acres is vir my een van . . . man, kom ons reis saam vorentoe die toekoms in. Dinge hét verkeerd gegaan tussen ons. Kom ons neem mekaar se hande en kom ons maak saam reg vorentoe. En jy weet, in daai erediens het daai dominee Van Tonder gepraat, en dit was vir my een van die aangrypendste oomblikke van my lewe toe hy vir my sê: ‘Nico, in jou jeugjare was jy uitgesluit van hierdie kerk. Jy kon hier grootword, maar jy kon nooit hier kom aanbid nie.’

“Hy het met egtheid in sy hart gesê: ‘Ek sê nou vir jou, dit sal nooit weer gebeur dat mense op grond van kleur uitgesluit word nie.’ ”

Hy beklemtoon elke woord deur met sy hand op die lessenaar te tik.

“Ek kon nie . . . ek kon nie mondeling reageer nie. Ek kon net opstaan en na hom toe stap, en ons kon net mekaar vashou. En daai . . . daai omarming wat ek daar ervaar het, is . . . man, ek pleit vir ’n etiek van omarming! Laat ons mekaar omarm. Alles is nog nie reg nie, maar waar ons mekaar omárm, sê ons ook: Kom ons stap saam en ons bou ’n nuwe toekoms. Dit is nou al 20 jaar nadat Nelson Mandela vrygelaat is. Ons is dit darem aan nie net huidige geslagte nie, maar ook toekomstige geslagte verskuldig.”
Hy val op as ’n saggeaarde mens. Wat maak hom kwaad?

“Wanneer jy praat, bly weg van dréig, bly weg van být, bly weg van verwýt, bly weg van strýd. Dít het ek nou al vir my so uitgemaak. Volg liewer die weg van pléit en kom ons gaan saam vorentoe. Ek hou van die idee van jy praat met die férm lippe van die profeet, maar die . . . die téér, die sagte hart van die priester.”

Stilte.

“Nee, daar is tye wat ek viés word, man! Vir onreg word ek báie vies. Ek wil dit amper noem ’n heilige woede vir geregtigheid. Dit kom by ’n ou op. Jy moet net altyd vra: Hoe kanaliseer ek dit?”

Die passie vir geregtigheid moet met selfbeheersing gepaard gaan.

“Daar is tye wat ek ook maar naby die punt kom om te wil sê: man, nou wil ek sommer ’n vloekwoord gebruik. Dit kom maar baie naby ook, dikwels. So jy bíd maar ook vir selfbeheersing.”

Wie hom ook kan kwaad maak, is energietappers: mense wat ongenuanseerd na situasies kyk en net die negatiewe raaksien.

U kan die volledige berig lees deur hier die klik.
Terug na inhoud



B. DOMINEE ONTHOU JOU RIT-LOGBOEK – GEEN LOGBOEK – GEEN EIS
’n Logboek is vanaf 1 Maart 2010 verpligtend ten opsigte van eise vir besigheidsreise. Alle belastingbetalers wat persoonlike voertuie vir besigheidsreise gebruik moet ’n logboek hou om reisuitgawes te eis in hul 2010/11 belastingopgawes. Die deel van die maandelikse reistoelaag wat vooraf belas word en onderhewig is aan die Lopende Betaalstelsel (LBS), is van 60% na 80% verhoog. ’n Gratis logboek kan by enige SARS-tak afgehaal word terwyl voorraad hou of laai dit af deur hier te klik.
Terug na inhoud



C. KOM HUISTOE-VELDTOG
Die Kom Huistoe-Veldtog het jou hulp nodig.
’n Nasionale koerant doen ’n artikel oor mense wat teruggekeer het na SA gedurende die afgelope 6 jaar – hoofsaaklik met foto’s. As jy terug is, of weet van iemand wat in die tyd teruggekom het, stuur asseblief kontakbesonderhede aan Alana Bailey by Alana@afriforum.co.za
(Kom Huistoe-Veldtog)
Terug na inhoud



D. JEUGBEDIENING – INDRUKKE VAN DS. J CONRADIE
Ds. Johan Conradie, vroeër van die Ned. Geref. Kerk Kimberley-Vooruitsig, tans van Townsview (Hoëveld sinode) wys op ’n artikel oor: Losing a Generation. 
Dit kan gelees word op die webbladsy van die Cornerstone Church of Alexandria, MN deur hier te klik.
Ds. Johan was lid van die Ned. Geref. Kerk in Noord-Kaapland se taakspan erediens toe hy tot ’n jaar gelede in ons sinodale gebied was.
Johan sê die implikasies daarvan vir hom/wat hy daaruit neem, is:
· Kinders/jeug moet as deel van die gemeente bedien word - nie apart saam met ’n tannie wat hul storietjies vertel en lekkers uitdeel nie;
· Iets soos die Twaalf Artikels moenie “vereenvoudig” word sodat kinders dit ook kan verstaan nie;
· Jy help die jeug van die kerk nie as jou uitgangspunt is om net te doen waarvan hulle hou nie;
· Jeugbediening = gesinsbediening
Dus: Erediens waar kinders ook geakkommodeer word en gemeentebediening wat sentreer rondom gesinsbediening.
Terug na inhoud



E. REGSTELLING: AKTUARIUS ALGEMENE SINODE SE E-POSADRES
Malinda Lazenby laat weet:
Die aktuarius van die algemene sinode, dr Johann Ernst se e-posadres is in die Jaarboek 2010 p 75 verkeerd. Dit moet wees jhernst@tiscali.co.za.
Terug na inhoud



F. WELKOM PROP. JS DU PLESSIS – NED. GEREF. KERK HARTSKROON
Prop JS du Plessis het die beroep na die Ned. Geref. Kerk Hartskroon aanvaar. Prop JS du Plessis word Saterdag 6 Maart 2010 bevestig.
Terug na inhoud



G. WELKOM DS. EL DE KOCK – NED. GEREF. KERK VOSBURG
Ds. EL de Kock het die beroep na die Ned. Geref. Kerk Vosburg aanvaar. Ds. de Kock se vorige gemeente was Calitzdorp. Ds. de Kock word op 7 Maart bevestig.
Terug na inhoud

Saam luister ons na die Woord van die Here en loop só saam op die pad dat ons ons roeping ontdek en mekaar moed en hoop gee om dit uit te leef





NED GEREF KERK in Noord-Kaapland





Die Here is my Herder











[image: image2.bmp]